
Book details

Level:

Text Type:

Subjects/themes:

Key features:

10

Fiction

Different people practising different 
skills; the importance of practice

Past tense, dialogue, third-person 
point of view

This book is part of the Tulliniliara Reading Series, developed 
by the Department of Family Services in Nunavut. The 
Tulliniliara Reading Series is a unique, Nunavut-developed 
literacy initiative that infuses awareness of skills, interests, 
and careers into a culturally appropriate reading program.

The Tulliniliara Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktitut reading program that 
supports students in their development as readers.

The Tulliniliara Reading Series will inform readers 
about jobs available in their community. It will also 
provide opportunities for readers to consider their own 
interests and skills when thinking about future work. 
Awareness of career possibilities at a young age will better 
prepare children to understand the opportunities that are 
open to them and the importance of staying in school.  

These books represent the Department of Family Services’ 
investment in the early development of our future workforce.  

	 ᑑᓂ ᐃᖅᑯᒻᒪᕐᒪᑦ ᓯᕙᑖᕐᕕᖕᒥ 
ᐅᓪᓛᒃᑯᑦ, ᐱᖃᓐᓂᓚᐅᖖᒋᓚᖅ. ᐊᑖᑕᖓ 
ᐊᖏᔪᖓᓗ ᐊᖅᑭᒡᒋᖅᓯᐅᕐᓂᐊᕐᒪᑎᒃ, 
ᐃᓚᐅᑎᑕᐅᔾᔮᖏᒻᒪᑦ. ᐅᖃᓕᒫᕆᐊᖃᕐᒪᑦ 
ᑎᑎᕋᐅᓯᕆᓗᓂᐅᒡᓗ ᐃᓕᓐᓂᐊᕐᕕᖕᒥᓄᑦ.

	 ᑑᓂᐅᑉ ᐅᖃᓕᒫᕐᓂᖅ 
ᐃᕿᐊᓇᖅᑐᐊᓗᓱᕆᓪᓗᓂᐅᒃ. 
ᐊᐅᓪᓚᖅᓯᒪᖔᕈᒪᒐᒥ. ᑕᑉᐱᒃᑐᐊᓘᒐᒥ 
ᐊᕿᒡᒋᖅᓯᓴᕋᐃᑦᑐᖅ! 
	 ᐱᓱᑳᓪᓛᕗᖅ ᓂᖅᑎᐅᕐᕕᖕᒧᑦ, 
ᐊᓐᓄᒃᑐᓂ. 

	 “ᑑᓃᖓᐃ, ᓱᒐᕕᑦ?” ᐊᖏᔪᐊ 
ᐋᓐᑐᕉ ᐊᐱᕆᕗᖅ. 
	 “ᐊᖑᓇᓱᒋᐊᖃᑕᐅᔪᓐᓇᖏᓐᓇᒪ 
ᐃᓕᔅᓯᓐᓄᑦ ᐊᖏᕐᕋᖅᓯᒪᔭᕆᐊᖃᕋᒪ 
ᐅᖃᓕᒫᕐᓗᖓ,” ᑑᓂ ᐅᖃᖅᐳᖅ. 
	 “ᖁᕕᐊᓇᕐᕙᓚᑦᑎᔪᖅ,” ᐋᓐᑐᕉ 
ᐅᖃᖅᐳᖅ. “ᐅᖃᓕᒫᕆᐊᒃᓴᖅ 
ᖁᕕᐊᒋᔮᓗᒐ!” 

	 ᑑᓂᐅᑉ ᓂᐊᖁᓂ ᑕᓕᕐᒥᓅᖅᑐᓂᐅᒃ. 
“ᐅᖃᓕᒫᕆᐊᒃᓴᖅ ᖁᕕᐊᒋᖖᒋᓛᕋ!” 
ᑑᓂ ᐅᖃᖅᐳᖅ. “ᐱᔭᕐᓂᖏᑦᑐᐊᓗᒃ, 
ᐅᖃᓕᒫᕋᓱᐊᓲᖑᒐᒪ ᐊᑯᓂᐊᓗᒃ.”
	 “ᐅᖃᓕᒫᕐᓂᖅ ᐱᔭᕐᓂᖖᒋᑲᐃᓐᓇᓲᖅ 
ᓯᕗᓪᓕᕐᒥ, ᐱᔭᕐᓂᖅᓯᓲᖅ 
ᖁᕕᐊᓇᖅᓯᓪᓗᓂᓗ ᐱᓕᒻᒪᒃᓴᕙᒃᑯᕕᑦ!” 
ᐋᓐᑐᕉ ᐅᖃᖅᐳᖅ.

	 “ᐱᓕᒻᒪᒃᓴᕈᒪᖏᓐᓇᒪ,” ᑑᓂ 
ᐅᖃᖅᐳᖅ. “ᐊᔪᖏᑦᑑᔭᕇᕈᒪᒐᒪ ᒫᓐᓇ!” 
ᐃᖕᒋᑳᓪᓚᒃᑐᓂ. 
	 “ᑭᓇᓕᒫᖅ ᐱᓕᒻᒪᒃᓴᕆᐊᖃᖅᐳᖅ 
ᓄᑖᓂᒃ ᐊᔪᕈᓐᓃᕐᓂᐊᕈᓂ,” ᐋᓐᑐᕉ 
ᐅᖃᖅᐳᖅ.

	 ᑑᓂᐅᑉ ᐊᓈᓇᖓ ᐊᑖᑕᖓᓗ 
ᓂᖅᑎᐅᕐᕕᒨᖅᐴᒃ. ᐊᑖᑕᖓ 
ᐃᓗᐹᖅᓯᒪᓕᕇᖅᑐᖅ ᐳᐊᓘᒃ ᕿᓰᒃ 
ᐊᔾᔭᖅᑐᓂᒋᒃ ᐊᖑᓇᓱᒋᐊᓕᕈᓂ 
ᐊᑐᕐᓂᐊᕋᒥᒋᒃ. 
	 “ᐊᑖᑕᒐᓕᖄᑕ 
ᐱᓕᒻᒪᒃᓴᕆᐊᖃᖏᑦᑐᖅ ᑭᓱᓕᒫᓂᒃ!” ᑑᓂ 
ᐅᖃᖅᐳᖅ. “ᑭᓱᓕᒫᓂᒃ ᐊᔪᖏᒻᒪᑦ!”

	 “ᓱᓕᓚᐅᕐᓕᑐᖅ!” ᑑᓂᐅᑉ 
ᐊᑖᑕᖓ ᐅᖃᖅᐳᖅ ᐃᒡᓚᖅᑐᓂ. 
“ᖁᑭᕆᐊᖅᑭᒃᓴᕆᐊᖃᓚᐅᖅᓯᒪᕗᖓ 
ᑕᖅᑭᒐᓛᓗᖕᓂᒃ ᐊᕿᒡᒋᕐᒥᒃ 
ᖁᑭᖅᓯᔪᓐᓇᖅᓯᓚᐅᖏᓐᓂᓕᒫᓐᓂ.” 
	 ᐳᐊᓘᒃ ᐃᓕᓪᓗᓂᒋᒃ ᑭᐳᒧᑦ 
ᐃᕐᖑᓯᕐᒥᓄᓪᓗ ᑯᕕᓯᓪᓗᓂ ᑏᒥᒃ 
ᓂᐅᖅᑲᕐᓂᐊᑕᒥᓂᒃ.

	 ᑑᓂᐅᑉ ᐊᓈᓇᖓᑕ 
ᐳᐊᓘᒃ ᑎᒍᓪᓗᓂᒋᒃ. 
“ᒥᖅᓱᕆᐅᖅᓴᕆᐊᖃᓚᐅᖅᓯᒪᒻᒥᔪᖓ 
ᐊᓈᓇᑦᓯᐊᓐᓂᒃ ᐱᖃᑎᖃᖅᑐᖓ 
ᐊᕐᕌᒍᒐᓵᓗᖕᓂᒃ ᐳᐊᓗᓕᐅᕈᓇᖅᓯᖅᑳᕐᓇᖓ 
ᐅᑯᓂᖓ ᐳᐊᓘᖕᓂᒃ,” ᐅᖃᖅᐳᖅ.
	 ᑑᓂᐅᑉ ᐊᑲᐅᒋᓛᕆᒻᒪᒋᑦ ᐊᓈᓇᖓᑕ 
ᐳᐊᓗᓕᐊᕕᓂᖏᑦ. ᐅᖅᑰᔪᑯᓘᖕᒪᑎᒃ, 
ᓂᒡᓚᓱᖕᓂᖅᐹᕌᓘᒐᓗᐊᖅᐸᑦ!

	 ᐋᓐᑐᕉ ᓂᖅᑎᐅᕐᕕᖕᒧᑦ ᐅᑎᖅᑐᓂ 
ᖁᓕᑦᑕᐅᔭᖅᓯᒪᓪᓗᓂ.
	 “ᓄᑖᓂᒃ ᐊᑲᖅᓴᕈᓐᓃᖅᑰᔨᔭᕌᖓᒪ 
ᐃᓕᑦᑎᓇᓱᓕᕌᖓᒪ, 
ᐱᓱᕋᔭᑲᐃᓐᓇᓲᖑᔪᖓ. ᐃᓱᒪᔭᓐᓄᑦ 
ᐃᑲᔫᑎᖃᓲᖑᒻᒪᑦ,” ᐋᓐᑐᕉ ᐅᖃᖅᐳᖅ. 
“ᐱᓱᑲᐃᓐᓇᓚᐅᕐᓗᒃ.” 

	 ᑑᓂ ᓈᒻᒪᒃᓴᕐᓇᓂ, ᑭᓯᐊᓂ 
ᖁᓕᑦᑕᐅᔭᖅᑐᓂ ᑲᒥᐊᓗᒃᑐᓂᓗ.
	 ᓯᓚᒦᓕᖅᑎᓪᓗᒋᒃ, ᑑᓂᐅᑉ 
ᓴᓂᓕᑦᑎᐊᓂ ᐊᓃᑕ ᑕᑯᓪᓗᓂᐅᒃ 
Hᐋᑭᖖᒍᐊᖅᑐᖅ ᐊᖅᑯᒻᒥ. ᑕᑯᓐᓇᖅᑐᓂᐅᒃ 
ᐴᖅᓯᑦᑎᐊᖅᑐᐊᓗᒃ ᖄᖅᐸᓯᐊᓄᑦ 
ᑎᕆᖅᑯᖅᐸᓯᖓᓄᑦ ᐴᖅᓯᕕᐅᑉ.

	 “ᐅᐊ! ᖃᓄᐊᓗᒃ ᑕᐃᒪᐃᓕᕕᐅᒃ?” 
ᑑᓂ ᐅᖃᖅᐳᖅ.
	 ᐊᓃᑕ ᑭᖑᒧᑦ ᕿᕕᐊᖅᑐᓂ 
ᓄᓗᕋᖅᐳᖅ. “ᐱᓕᒻᒪᒃᓴᖃᑦᑕᕋᒪ ᖃᐅᑕᒫᑦ 
ᐃᓕᓐᓂᐊᕇᕌᖓᒪ. ᐱᓕᒻᒪᒃᓴᖃᑦᑕᕐᒥᔪᖓ 
ᐃᓯᖅᑎᑦᑎᑦᑕᐃᓕᒪᔨᖃᖕᒋᒃᑲᓗᐊᕈᒪ,” 
ᐊᓃᑕ ᑭᐅᓪᓗᓂ.

	 ᑑᓂᐅᑉ ᖃᐅᔨᒪᐅᔭᐃᓐᓇᖅᑐᓂᐅᒃ 
ᐊᓃᑕ ᕼᐋᑭᒃᑲᐅᒻᒪᑦ. ᖃᐅᔨᒪᓚᐅᖏᒻᒪᓪᓕ 
ᐱᓕᒻᒪᒃᓴᔪᐊᓘᖃᑦᑕᕐᓂᖓᓂᒃ. 
	 “ᐃᓯᖅᑎᑦᑕᐃᓕᒪᔨᒋᖃᑦᑕᕐᓂᐊᖏᒻᒥᒐᒃᑭᑦ 
ᐱᓕᒻᒪᒃᓴᖅᑎᓪᓗᖓ ᐃᑲᔪᖃᑦᑕᕐᓂᐊᕋᕕᖖᒐ!” 
ᐊᓃᑕ ᐅᖃᖅᐳᖅ.  
	 “ᓈᒻᒪᒋᑦᑎᐊᕋᔭᖅᑕᕋ!” ᑑᓂ ᐅᖃᖅᐳᖅ.

	 ᐃᒡᓗᒥ ᐃᓱᒃᑎᖅᐹᒥ, ᑕᑯᓪᓗᓂᐅᒃ 
ᐊᑖᑕᖓᑕ ᐱᖃᑎᖓᓂᒃ ᔮᓇᑕᓐ 
ᐊᓃᖅᑐᖅ. ᖃᒧᑕᐅᔭᓕᐅᖅᑐᖅ ᐱᒥᓂᒃ.
	 “ᐋᖅᑭᕋᑕᖅᑕᕋ!” ᔮᓇᑕᓐ ᐅᖃᖅᐳᖅ 
ᖁᖓᑦᑐᓂ. ᐊᐅᓚᔾᔭᒃᑐᓂᐅᓪᓗ ᖃᒧᑕᐅᔭᖅ.

	 “ᖃᓄᐊᓗᒃ ᖃᐅᔨᖅᑲᐅᕕᐅᒃ 
ᓇᐅᒃᑯᑦ ᐱᐅᖏᒻᒪᖔᑦ?” ᐋᓐᑐᕉ 
ᐊᐱᕆᕗᖅ.
	 “ᖃᒧᑕᐅᔭᓕᐅᖃᑦᑕᓕᕋᒪ 
ᐊᕐᕌᒍᒐᓵᓗᖕᓂᒃ,” ᔮᓇᑕᓐ ᐅᖃᖅᐳᖅ. 
“ᐱᓕᒻᒪᒃᓴᕆᐊᓕᐊᓗᒃ ᑐᑭᓯᓇᓱᒡᓗᒋᑦ 
ᖃᓄᖅ ᐊᐅᓚᓲᖑᒻᒪᖔᑕ.”

	 “ᐊᑖᑕᒪ ᓄᓇᒃᑰᕈᑎᖓ 
ᓴᓇᒋᐅᖅᓴᖃᑦᑕᕐᒥᔭᕋ,” ᐋᓐᑐᕉ 
ᐅᖃᖅᐳᖅ. “ᐱᔭᕐᓂᖏᑦᑐᐊᓗᒃ, 
ᑭᓯᐊᓂ ᓴᓇᔪᓐᓇᖅᓯᑦᑎᐊᕈᒪᒐᒪ 
ᐊᐅᓚᐅᑎᓕᖕᓂᒃ.”
	 ᑑᓂ ᐃᖅᑲᐃᕗᖅ ᐊᑯᓂᐊᓗᒃ 
ᐋᓐᑐᕉ ᓄᓇᒃᑰᕈᓯᐅᖅᐸᖕᒪᑦ. ᑐᑭᓯᕙᐅᒃ 
ᓱᒻᒪᐅᒻᒪᖕᒑᑦ!

	 “ᐋᓐᑐᕉ, ᐊᖏᕐᕋᕈᓐᓄᒃ, 
ᐅᖃᓕᒫᕆᐅᖅᓴᑎᓐᓂᐊᖅᐱᖖᒐ?” ᑑᓂ 
ᐊᐱᕆᕗᖅ.
	 “ᐄ, ᓲᖃᐃᒻᒪ!” ᐋᓐᑐᕉ ᐅᖃᖅᐳᖅ.
	 ᑑᓂ ᐊᑲᐅᓯᕚᓪᓕᖅᑐᓂ. ᑐᑭᓯᓪᓗᓂ 
ᑭᒃᑯᓕᒫᑦ ᐱᓕᒻᒪᒃᓴᒋᐊᖃᕐᓂᖏᓐᓂᒃ 
ᐱᓕᕆᐊᒥᓂᒃ ᐊᔪᕈᓐᓃᕐᓂᐊᖅᐸᑕ.

